
ЛОЕЎШЧЫНА - «КРАЙ ШЧОДРЫХ СЭРЦАЎ 
І РУПЛІВЫХ РУК»! 

Гэтым краем нельга не зачаравацца! Аднойчы ўзышоўшы на высокі правы 
бераг і ўбачыўшы панараму велічнага цячэння Дняпра, яго аздобленыя зеляні- 
най вербалозаў і заліўных лугоў кручы, імгненна адчуваеш крылы за плячыма. 
Дух захоплівае ад радасці палёту над гэтай непаўторнай зямлёй. Прагнеш зноў і 
зноў вяртацца сюды, бо менавіта тут жывеш адчуваннем еднасці сваёй чалавечай 
істоты з небам, зямлёй і вадою. Тут усведамляеш Лоеўшчыну як рубеж роднай 
Беларусі, за які аддалі жыцці тысячы салдат і камандзіраў, прадстаўнікі розных 
народаў шматнацыянальнага Савецкага Саюза. 

Неаднойчы я, ураджэнец суседняй Хойнікшчыны, задаваў сабе пытанне: 
чаму так хутка парадніўся з гэтай зямлёй, жыву на ёй з адчуваннем яе святасціі, 

углядаючыся ў чарговы раз у дняпроўскія прасторы, лаўлю сябе на перажыванні 
таго патрыятычнага парыву, што ў кастрычніку 1943-га ўзняў самых розных лю- 
дзей на фарсіраванне гэтай славянскай ракі. Міжволі згадваеш як рэтраспектыву 
дакументальных кадраў 1 падзеі сівой мінуўшчыны - ХІ-ХІІ стагоддзі, калі тут, 
на Лоевай Гары, узнікла паселішча. Пазней на гэтым месцы ўзнёсся адметны 
драўляны замак - важны абарончы фарпост на шляху татар Перакопскай арды, 
якія перапраўляліся тут праз Днепр падчас сваіх набегаў на землі Вялікага кня- 
ства Літоўскага. Лоеў, дашчэнту спалены ў 1505 годзе воінамі Мехмет Гірэя, 
быў адбудаваны па загаду магната Льва Сапегі. І зноў крывавы дзень у гісторыі 
горада - 31 ліпеня 1649 года, вядомы як Лоеўская бітва: войскі гетмана ВКЛ 
Януша Радзівіла разбілі казакаў гетмана Багдана Хмяльніцкага. А літаральна праз 
два гады каля Лоева - чарговая сутычка паміж воінамі Я. Радзівіла і палкоўніка 
Марціна Нябабы, гібель людзей і разбурэнні. 



У чыс толькі рукі не траплялі лосўскія землі за сваю больш чым 500-гадовую 
гісторыю! У 1793 годзе, пасля другога перадзелу Рэчы Паспалітай, мястэчка 
Лоеў Рэчыцкага павета Мінскай губерні - у складзе Расійскай імперыі. Ва ўсе 
часіны гарадок славіўся лепшымі на Дняпры драўлянымі караблямі, бойкімі 
кірмашамі, якія мелі назву Лоеўскай Дзесятай, бо адбываліся на дзесяты тыдзень 
пасля Вялікадня. 

Лоеў увайшоў у склад Гомельшчыны ў маі 1919-га. Свой летапіс савецкага 
часу ён адкрыў боем з белапалякамі («лоеўскі прарыў»), у якім удзельнічалі ка- 
раблі Дняпроўскай флатыліі. У 1926 годзе быў створаны Лоеўскі раён у складзе 
Рэчыцкай акругі. 

Бадай, самымі блізкімі і дарагімі для сучаснікаў з 'яўляюцца старонкі Вялікай 
Айчыннай. Згадаем, як у лістападзе 1949-га партызанскія злучэнні Каўпака і Са- 
бурава разграмілі фашысцкі гарнізон і правялі ў райцэнтры святочны парад, 
прысвечаны 25-й гадавіне Кастрычніцкай рэвалюцыі. 

У 1943-м нашаму краю суджана было стаць плацдармам, з якога пачнецца вы- 
зваленне Беларусі ад фашысцкіх захопнікаў. Тут войскі Цэнтральнага фронту 
фарсіравалі Днепр. 279 воінаў Савецкай Арміі праявілі на Лоеўшчыне ўзоры 
мужнасці 1 храбрасці, за што былі ў ўдастоены звання Героя Савецкага Саюза. 39 
з іх пахаваны на нашай святой зямлі. Звыш трох тысяч ураджэнцаў раёна ахвя- 
равалі свае жыцці на алтар Перамогі. Дарэчы, Лоеўшчына - радзіма пяці Герояў 
Савецкага Саюза: Кузьмы Грыба, Аляксея Казлова, Акіма Карпенкі, Дзмітрыя 
Марозава, Рыгора Пінчука. 

Па суседству з райвыканкамам ёсць выдатны музей бітвы за Днепр, які ў дні 
святкавання 60-годдзя Перамогі адзначыў сваё 20-годдзе. Больш 3000 экспанатаў 
яго ўвачавідкі нагадваюць нашчадкам пра сілу еднасці і братэрства ў барацьбе 
з ворагам, узнаўляюць канкрэтныя эпізоды абарваных вайной біяграфій лю- 
дзей. Штогод напярэдадні Дня Перамогі з розных рэспублік былога Саюза 
прыязджаюць, каб пакланіцца брацкім магілам сваіх родных і блізкіх, дзеці, 
унукі і праўнукі загінуўшых на нашай Лоеўшчыне. Прыемна, калі заходзяць 1 у 
райвыканкам узбекі, туркмены, таджыкі, якуты і прадстаўнікі іншых народаў, 
каб у адпаведнасці са сваімі нацыянальнымі традыцыямі выказаць удзячнасць 
за захаванне ў належным стане помнікаў і абеліскаў. У такія хвіліны яскрава ад- 
чуваеш, наколькі надзейны мост пракладзены з мінулага ў сённяшні дзень праз 

воды Дняпра. Ён - з інтэрнацыяналізму, роднасці славянскіх народаў. У нашай 
генетычнай памяці пульсуе гэта патрыятычная повязь фарсіраваннем Дняпра. 
І ніякія межы не здольныя паўплываць на гэтую еднасць! 

У ваколіцах Лоева шмат свяшчэнных мясцін, дзе ўстаноўлены адпаведныя па- 
мятныя знакі былых падзей. Там, дзе раней стаяла адна з дзвюх лоеўскіх цэркваў, 
у 2000-м паставілі драўляны крыж, каля якога штогод на дзесяты тыдзень пасля 
Вялікадня служыцца малебен, каб засцерагчы славянскія народы ад наступстваў 
чарнобыльскай катастрофы. 

У лесе паміж вёскамі Крупейкі і Шчытцы, дзе, па згадках старажылаў краю, 
напярэдадні вайны са шведамі святая вялікамучаніца Параскева з'явілася ў 
вобразе іконы на сасне, восем гадоў назад пабудавана прыгожая каплічка. Тут 
штогод праводзіцца хрэсны ход. 

І яшчэ адна каплічка, ажурная, у стылі барока, узнеслася на высокім беразе 
Дняпра як даніна памяці храму свяціцеля Мікалая, што быў разбураны ў 1936-м. 
Сённяшнія жыхары Лоева ўжо больш пятнаццаці гадоў маюць магчымасць на- 
ведваць Свята-Троіцкі сабор, які быў закладзены па благаславенню Мітрапаліта 
Мінскага і Слуцкага, Патрыяршага Экзарха ўсяе Беларусі Філарэта. 




